
Ерте кезеңдегі америкалық әлеуметтану теориясы

АҚШ-та әлеуметтанудың пайда болған уақытын нақты атап көрсету қиын. Конт ұсынған 
әлеуметтану терминін Джордж Фитцхью 1854 жылы қолданды. Америкалық әлеуметтану 
1800 жылдардың соңына қарай Америкада бір мезгілде ғылыми мамандықтар мен қазіргі 
университет жүйесінің қалыптасуына ықпал етті. Еуропада, керісінше, университет жүйесі 
әлеуметтану пайда болғанға дейін қалыптасып үлгерген. Әлеуметтанудың Еуропада өз жолын 
тауып кетуі қиынға соққанына қарамастан, жаңадан құрылып келе жатқан америкалық 
университеттік жүйеде жолы жеңіл болды. Чикагодағы әлеуметтану бөлімі америкалық әлеу-
меттанудың дамуында маңызды рөл атқарады.

Алғашқы америкалық әлеуметтанушылар еуропалық теорияшылар сияқты консерватор 
емес, көбіне саяси либерал болғанын дәлелдейтін көзқарастар бар.

Ерте кезеңгі америкалық әлеуметтануға тән либерализмнің екі негізгі элементі бар. 
Біріншіден, ол адамдардың бостандық пен әл-ауқатқа сенімі арқылы меңгеріледі. Бұл cенімге 
Конттың ұжымдық көзқарасына қарағанда Спенсердің бағыты көбірек әсер етеді. Екін-
шіден, бұл тұжырымға байланысты көптеген әлеуметтанушылар эволюциялық көзқарас 
ұстанды. Алайда олар прогреске алып келудің ең тиімді жолын іздеу барысында екіге бөлінді. 
Кей ғалымдар әлеуметтік реформалауға, ең алдымен, мемлекет көмек көрсетуі керек десе, 
кейбіреулері қоғамның түрлі компоненттері өз мәселелерін өздері шешуі қажет деп санайтын – 
араласпау доктринасын ұсынды.

Әлеуметтік өзгеріс және интеллектуалды ағымдар

Ерте кезеңдегі америкалық әлеуметтанудың тағы бір ерекшелігі – тарихи көзқарастан 
бас тартып, позитивистік немесе «ғылыми» бағытқа бет бұрды. Дороти Росс жазғандай, 
«біріктірілген абстракцияға қол жеткізу ынтасы және сандық әдістерді қолдану америкалық 
әлеуметтік ғалымдарды тарихи және мәдени антропология мен Макс Вебер ұсынған түсіндірмелі 
интерпретативті модельдерді жалпылаудан бас тартқызды» .

Беделді, қалыптасқан еуропалықтардың америкалық әлеуметтану теориясына тағы бір 
факторының ықпалы болды. Еуропалық теорияшылар айтарлықтай деңгейде әлеуметтану 
теорияларының негізін қалаушылар болды, ал америкалықтар осы негізді қолдана алды. 
Оларға еуропалық ғалымдар Спенсер мен Конт айрықша ықпал етті. Алғашқы кезде Зиммельдің 
шығармашылығы да белгілі деңгейде маңызды рөл атқарды. Ал Дюркгейм, Вебер және 
Маркстің алғашқы жылдары айтарлықтай ықпалы болған жоқ. Герберт Спенсер идеяларының 
тарихы ерте кезеңгі еуропалық теориялардың америкалық әлеуметтануға қаншалықты ықпал 
еткенінің қызықты әрі ақпараттық мысалы бола алады.

Герберт Спенсердің әлеуметтануға ықпалы. Неліктен алғашқы кезеңде америкалық әлеу-
меттануда Спенсердің идеялары Конттың, Дюркгеймнің, Маркстің және Вебердің ағартуларына 
қарағанда ықпалдырақ болды деген сұрақ туады. Ол өзгелерге қарағанда өз еңбектерін 
ағылшын тілінде жазды деген көзқарастар бар және адамзат тарихының барлық кезеңдерін 
қамтитын, тұтастай біріктіретін теорияны ұсынды. Әсіресе оның теориясы индустриаландыру 
процесінің ауыртпалығын көрген қоғам үшін үміт сыйлап, жайлы сипатқа ие болды. Ғалымның 
айтуынша, қоғам тоқтаусыз алға қарай жылжып отырады.

Спенсердің ең атақты америкалық шәкірттерінің бірі – Уильям Грэм Самнер оның көптеген 
әлеуметтік дарвинистік идеяларын қолдап, ары қарай өрбітті. Сондай-ақ ол Лестер Уорд, Чарлз 
Хортон Кули, Э.А. Росс және Роберт Парк сынды алғашқы америкалық әлеуметтанушыларға 
зор ықпал етті. Алайда 1930 жылдары Спенсердің жалпы интеллектуалды ортада, әсіресе 
әлеуметтануда беделі болмады. Оның социал-дарвинистік, араласпау идеялары әлемдік соғыс 
пен ірі экономикалық тоқырау сияқты үлкен әлеуметтік мәселелермен салыстырғанда күлкілі 
болып көрінді.



3

Кітап:
Тарау:
Дәріс:

Әлеуметтану теориясы
3. Қазіргі заманғы әлеуметтану теориясы: негізгі мектептер
12. Қазіргі заманғы әлеуметтану теориясы: негізгі мектептер

Уильям Грэм Самнер (1840–1910)

Самнер Құрама Штаттардағы әлеуметтік дарвинизмнің негізгі өкілі болды, алайда өмірінің 
соңында ол өз көзқарасын өзгертті. Самнер «ең жақсы икемделген адамдар ғана аман қалады» 
деген бағытты әлеуметтік әлемді зерттеу үшін ұстанды. Спенсер сияқты ол адамдардың қор-
шаған ортамен күресі туралы айтты және сәттілікке ең мықтылар ғана қол жеткізе алатынын 
жазды. Осылайша, ол адамның агрессиялығы мен бәсекелестігін қолдады. Сәттілікке қол 
жеткізген адамдар да, сәтсіздікке ұшырағандар да өз ісіне лайықты. Спенсер сияқты Самнер 
де жолы болмаған сәтсіз адамдарға өзгелер тарапынан, әсіресе үкімет тарапынан көмек 
көрсетуге қарсы болды. Оның ойынша, мұндай араласу адамдар мен жануарлар арасындағы 
сияқты ең мықтысы аман қалатын, ал әлсізі жойылып кететін табиғи екшеуге қайшы келеді. 
Бұл теориялық жүйе әл-ауқат пен билікке қол жеткізудің үлкен айырмашылығын ақтай отырып, 
капитализмнің дамуына алып келді.

Қазіргі уақытта Самнердің тарих тарапынан басқа қызығушылық тудырмайтынына екі 
себеп бар. Біріншіден, оның теориялық бағыты мен әлеуметтік дарвинизмі бәсекелестік – 
капитализм мен оның мәртебесін орынсыз заңдастыруға бағытталған әрекет деп санайды. 
Екіншіден, Самнер Йельде білім алушылар саны көп әлеуметтану мектебінің қуатты базасын 
құра алмады. Ондай жетістікке бірнеше жылдан кейін Чикаго университетінде қол жеткізілді.

«Әлеуметтанудың, таза әлеуметтанудың міндеттерінің бірі – әлеуметтік өзгеріс пен әлеуметтік 
құрылымның негізгі заңдарын зерттеу», – дейді ғалым. Алайда Уорд әлеуметтанушылардың 
әлеуметтік өмірді зерттеуін жеткіліксіз деп пайымдады.

Әлеуметтанудың практикалық қыры да болуы керек, яғни қолданбалы әлеуметтану 
болуы қажет деп санады. Уорд толықтай әлеуметтік дарвинист болған жоқ, ол әлеуметтік 
реформалардың жүргізілу қажеттігіне және оның маңыздылығына сенді.

Торстейн Веблен (1857–1929)

Веблен әлеуметтанушы емес еді, ол экономика бөлімдерінде қызмет істеп, экономикада да 
маргиналды тұлғалардың бірі болды. Осыған қарамастан, әлеуметтану мен бірнеше пәндерге 
ұзақ уақыт қолданылған елеулі маңызы бар әлеуметтік тұжырымдама жасады. Бүгінгі таңда 
Веблен еңбектерінің маңыздылығын оның «Әл-ауқатты тап теориясы» кітабына қатысты 
айтуға болады. Веблен әл-ауқатты тапты бейберекет тұтынуды қолдағаны үшін сынға алады. 
Қоғамның басқа бөлігіне әсер қалдыру үшін олар «көп алдында даңғазалап уақыт өткізу» 
мен «демонстрациялы тұтынуға» жол беретінін айтады. Осындай мысал қоғамның барлық 
тобындағы адамдарға әсер етеді, олар тікелей және жанама түрде әл-ауқатты топқа еліктеуге 
тырысады. Нәтижесінде, өз уақыты мен ақшасын оңды-солды жұмсайтын қоғам пайда болады. 
Вебленнің бұл жұмысындағы ең маңызды нәрсе, ол сол уақытта жазылған әлеуметтанулық 
жұмыстардың көпшілігіне қарағанда өндіріске емес, тұтынуға мән береді. Осылайша, бұл еңбек 
әлеуметтік теорияның бүгінгі өндірістен тұтынуға қарай жылжуын алдын ала көрсетті.

Джозеф Шумпетер (1883–1950)

Веблен сияқты, Джозеф Шумпетер де әлеуметтанушы емес, экономист еді, алайда 
әлеуметтануда ол маңызды тұлғалар қатарында болды, әсіресе экономикалық әлеуметтану 
саласында маңызды тұлға болып саналды. Капитализм теориясын, яғни капиталистік жүйенің 
негізінде жатқан «шығармашылық бұзылу» процесін тұжырымдаған еңбегі оны ғылыми ортаға 
кеңінен танытты. Капитализм үшін жаңашылдық немесе инновация маңызды болды. Алайда 
оны капиталистік жүйеге кедергі келтіретін ескі және ескірген элементтер жойылмайын-
ша жүзеге асыру мүмкін емес болды. Бұл – капитализмнің динамикалық теориясы және 
Шумпетердің жоғары динамикалық экономикалық теориясының бір бөлігі. Ол өз әдісін эко-
номикалық салаларда басымдыққа ие және оның сынына көбірек ұшырайтын статикалық 
теорияларға қарсы қояды.

Чикаго мектебі

Чикаго университетінің әлеуметтану бөлімін 1892 жылы Альбион Смолл құрды. Ол осы 
елдегі көптеген жылдар бойы әлеуметтану пәнінің орталығына айналған Чикагодағы бөлімді 
құрды. 1894 жылы Смолл әлеуметтану бойынша алғашқы оқулық авторларының бірі болды.

1895 жылы ол қазіргі күнге дейін әлеуметтану саласындағы ең беделді басылымдардың 
бірі болып саналатын American Journal of Sociology журналының негізін қалады. 1905 жылы 
Смолл әлі күнге дейін маңызы зор америкалық әлеуметтанушылардың кәсіби қауымдастығы 
– Америкалық әлеуметтанушылар қоғамының негізін қалаушылардың бірі болды.

Чикагодағы жаңадан құрылған әлеуметтану бөлімі өзіне тән бірнеше сипатпен ерекшеленді. 
Бір жағынан, ол дінмен тікелей байланыста болды. Кей оқытушылардың өздері – шіркеу 
қызметкерлері, ал басқалары шіркеу қызметкерлерінің балалары болды.

Мысалы, Смолл «әлеуметтанудың басты мақсаты христиандық болуы тиіс деп санады. Осы 
пікір әлеуметтік реформаларда қызығушылық туғызу керек деген көзқарасты ұстанады және 
осы көзқарас әлеуметтану ғылыми болуы шарт деген сеніммен ұштасады. Ұлғайып келе жатқан 
және урбанизация мен индустрияланудың позитивті әрі негативті ықпалын бастан кешірген 
Чикаго қаласында ғалымдарға әлеуметтік амелиоризацияға арналған ғылыми әлеуметтанумен 
айналысуға тура келді.

Уильям Айзек Томас (1863–1947)

Уильям Айзек Томас 1895 жылы Чикаго университетінің қызметкері бола жүріп, 1896 
жылы өз диссертациясын аяқтады. Томастың әлеуметтануға деген ұзақ мерзімді сарқылмас 
ықпалы әлеуметтану мәселелері бойынша ғылыми-зерттеудің қажеттілігін алға тартуында 
болды. Ол көп жылдар бойы осы көзқарасты қолдаса да, оның негізгі сөзі 1918 жылы Флориан 
Знанецкиймен бірігіп шығарған «Еуропа мен Америкадағы поляк шаруасы: иммиграция 
тарихындағы классикалық еңбек» атты кітап жарық көргенде айтылды. Мартин Булмер оны аса 
маңызды зерттеу деп санайды, себебі бұл зерттеу әлеуметтануды «абстрактілі теориялар мен 
кітапханалық зерттеуді, теориялық шеңберді қолдана отырып, эмпирикалық әлемді зерттеуге 
алмастырды. «Еуропа мен Америкадағы поляк шаруасы» әлеуметтанудың қалыптасуына өте 
маңызды деп саналды, өйткені «тек осы пән ғана зерттеу мен бақылау жүргізе алатын, жеке 
интеллектуалдық кеңістікті анықтайтын еді. Осы кітап Еуропа мен Құрама Штаттарда сегіз жыл 
бойы жүргізілген зерттеудің нәтижесі және поляк көшіп-қонушыларының арасында әлеуметтік 
ұйымшылдықтың жойылуын зерттеді. Мәліметтер кейінірек өз мәнін жоғалта бастады. Алайда 
ондағы әдіснамасы маңызды болды. Ол автобиографиялық ақпарат, ақылы жазулар, туыстарға 
хат, газет тігінділері, ресми құжаттар және іскер корреспонденция сынды түрлі мәлімет көздерін 
қамтыды.

Поляк шаруасы әлеуметтік институттардың макро әлеуметтану зерттелімі болғанымен, 
Томас өз мансабында микроскопиялық, әлеуметтік-психологиялық бағыт-бағдарға ұмтылды. 
Ол «Егер адамдар жағдайды шынайы қалпында айқындаса, онда оның салдары да шынайы 
болады» деген әлеуметтік-психологиялық пікірімен белгілі. Бұл микроскопиялық, әлеуметтік-
психологиялық көзқарас Маркс, Вебер мен Дюркгейм сияқты макроскопиялық, әлеуметтік-
құрылымдық және әлеуметтік-мәдени көзқарастарға қарама-қайшы келді. Ол Чикаго мектебінің 
теориялық жемісі – символикалық интеракционизмнің ерекше белгілерінің бірі болды.

Роберт Парк (1864–1944)

Чикагодағы тағы бір ерекше тұлғалардың бірі – Парк 1914 жылы Чикаго университетіне 
жарты жұмыс күніне оқытушы болып орналасты. Көп ұзамай әлеуметтану бөліміндегі ең озық 
ғалымдардың санатына қосылды.

Парктың әлеуметтанудың дамуындағы маңыздылығын даралайтын бірнеше ерекшелік-
тері бар. Біріншіден, ол 1930 жылдарға дейін әлеуметтануда басымдық танытып келген Чикаго 
университетінде ең мықты тұлғалардың бірі болды. Екіншіден, Парк Еуропада оқыды және 
Чикаго әлеуметтанушыларының назарын сол құрлықтың ойшылдарына аударуға ықпал 
етті. Парк Зиммельдің шәкірті болды, осылайша, Зиммельдің идеялары, әсіресе оның іс-
әрекет пен өзара ықпалдасуға берген басымдығы Чикаго мектебінің теориялық бағдарының 
қалыптасуына зор әсерін тигізді. Үшіншіден, ол әлеуметтанушы болудан бұрын репортер болды, 
бұл тәжірибесі оған қала өмірі мәселелерінің маңыздылығын түсінуге және бақылау арқылы 
эмпирикалық мәліметтерді жинау қажеттігін үйретті. Чикаго мектебінің қала экологиясына 
айрықша ден қоюы дәл осы жерден туындады. Ең соңында, 1921 жылы Парк пен Эрнест У. 
Берджесстің әлеуметтану саласында шын мәнісінде маңызды «Әлеуметтану ғылымына 
кіріспе» атты оқулығы жарық көрді. Ол көп жыл бойы есте қалатындай ықпалды кітап болды, 
әсіресе ғылымға, зерттеуге бейімділігімен, әлеуметтік құбылыстардың кең ауқымын қамту 
ерекшелігімен дараланды.

1920 жылдың соңы мен 1930 жылдардың басында Парк уақытының көбін Чикагодан 
басқа жақта өткізді. Ақырында, оның нәсілдік қарым-қатынастарға қатысты өмір бойғы 
қызығушылығы оны 1934 жылы Фиск, яғни «қара нәсілді» университетіне алып келді. Чикаго 
бөлімінің құлдырауы ішінара Парктың кеткенімен байланысы болмағанымен, бұл әлеуметтану 
орталығының ықпалы 1930 жылдарға қарай әлсірей бастады. Чикаго университеті әлеуметтану 
кафедрасының құлауы және өзге де әлеуметтану бөлімдері мен теориялары туралы айтпастан 
бұрын, біз осы мектептің ерте кезеңіне және шығармашылығы теориялық маңыздылыққа ие 
екі тұлға – Чарлз Хортон Кулиге және ең маңыздысы – Джордж Герберт Мидке оралуымыз 
керек.

Чарлз Хортон Кули (1864–1929)

Кулидің Чикаго мектебімен байланысы ерекше, себебі ол өзінің ғылыми қызметін Мичиган 
университетінде бастады. Алайда Кулидің теориялық көзқарастары Чикаго мектебінің көр-
некті бағыты болған символикалық интеракционизммен сәйкес келді. Кули әлеуметтік тап, 
әлеуметтік құрылым мен әлеуметтік институттар сияқты ауқымды феномендерді теориялық 
тұжырымдауымен және әлеуметтік өмірдің әлеуметтік-психологиялық аспектілерін түсінуге 
үлес қосуымен кең танымал болды. Кулидің бұл саладағы шығармашылығы оған қарағанда 
тереңірек әрі еңбектері өз кезінде әлеуметтануға үлкен ықпал еткен Джордж Герберт Мидтің 
шығармашылығымен қатар қойылып жатады. Кулиді сана қызықтырды, бірақ ол сананы 
әлеуметтік контекстен ажыратудан бас тартты. Мұны сипаттауда ең ұтымды мысал әлі күнге 
дейін маңызды айнадағы «мен» тұжырымдамасы бола алады. Кулидің көзқарасы бойынша, 
бұл тұжырымдама адамдарда сана бар және ол қоғаммен жалғасқан қарым-қатынас кезінде 
қалыптасатынын білдіреді.

Кулидің әлеуметтік-психологиялық санасын айқындап, әлі күнге дейін маңызын жоғалтпай 
келе жатқан екінші негізі – алғашқы топ тұжырымдамасы болып табылады. Алғашқы топ – 
бұл нақты бір адамның қоғаммен байланысында негізгі рөлге ие, бетпе-бет, өте жақын қоршау 
тобы. Алғашқы топтар, алдымен жастар үшін маңызды, олар – отбасы мен құрдастар тобы. 
Мұндай топтарда индивид әлеуметтік жаратылысқа айналады. Көбіне алғашқы топта айнадағы 
«мен» эгоцентрлі бала басқа адамдарды да есепке алып, қоғамның мүшесіне айналған кезде 
пайда болады.

Кули де, Мид те адамдар сыртқы әсерлерге санасыз түрде жауап қайтарады деген 
бихевиористік көзқарастан бас тартты. Олардың ойынша, адамдарда сана, өзіндік «мен» 
бар және әлеуметтанушының міндеті – әлеуметтік шындықтың осы аспектісін зерттеу. Кули 
әлеуметтанушыларды өздерін зерттеу жүргізген адамдардың орнына қойып көруге ша-
қырып, сананы талдау үшін симпатикалық интроспекция әдісін қолдануға үгіттеді. Зерттеп 
отырған адамның қай жағдайда қалай әрекет етуі мүмкін екенін ойласа, әлеуметтанушылар 
әлеуметтік іс-әрекеттің негізінде жататын мақсаттар мен мотивтерді түсіне алады. Симпа-
тикалық интроспекция әдісі көбіне ғылыми тәсіл болып көрінген жоқ. Мидтің бұл саладағы 

шығармашылығы Кулидің зерттеулерінен біршама басым түсті. Дегенмен олардың қызы-
ғушылықтары көбінесе бір сипатта болды, соның ішінде «әлеуметтану сана, әрекет және қарым-
қатынас секілді әлеуметтік-психологиялық құбылыстармен айналысуы керек» деген пікірлері 
бар.

Джордж Герберт Мид (1863–1931)

Символикалық интеракционизм мен Чикаго мектебінде ең елеулі ойшылдардың бірі әлеу-
меттанушы емес, философ Джордж Герберт Мид болды. Ол Чикаго университетінде 1894 
жылдан бері сабақ беріп, 1931 жылы қайтыс болғанға дейін сонда қызмет атқарды.

Оның әлеуметтану теориясы тарихындағы елеулі үлесі бар, әйтсе де, біріншіден, оның 
әлеуметтанудан емес, философиядан сабақ бергенін және екіншіден, өмірі бойы санаулы 
ғана материалдар жариялағанын ескере отырып, Оны парадокс ретінде қарастыруға болады. 
Көбіне бұл парадокстің шешімін екі фактіден іздеген жөн. Біріншіден, Мид философия бөлімінде 
көп әлеументтанушы аспирант қатысқан әлеуметтік психологиядан сабақ берді. Олардың 
кейбіреулеріне оның идеялары елеулі әсер етті. Бұл студенттер Мидтің идеяларын Парк пен 
Томас секілді әлеуметтану бөлімінің оқытушылары тұжырымдаған идеялармен сабақтастырып 
отырды. Ол кезде символикалық интеракционизм деген жеке теория болмағанымен, оны алуан 
түрлі элементтерден ала отырып, студенттердің өздері жасап шықты. Осылайша, ол кейін 
символикалық интеракционизм теориясын қалыптастырған адамдарға ықпал етті. Екіншіден, 
бұл студенттер Мидтің дәрістеріндегі жазбаларды жинап, ұстаздары қайтыс болғаннан кейін 
оның авторлығымен кітап шығарды. «Сана, өзіндік мән және қоғам» деп аталатын еңбегінің 
арқасында оның идеялары ауызшадан жазба дәстүріне ауысты. Қазіргі кезде де көп оқылатын 
бұл кітап символикалық интеракционизмнің интеллектуалды негізіне айналды.

Мидтің идеяларын психологиялық бихевиоризм шеңберінде қарастыру қажет. Мидке бұл 
бағыт қатты әсер етті және ол оның бірталай қағидаларымен келісті, психологиялық бихе-
виоризмнің акторлары мен олардың әрекетіне деген пікірін қолдады. Ол бихевиористердің 
актор мінез-құлқының әрекетіндегі сыйақы мен шығынға деген қызығушылығын саналы және 
қалыпты құбылыс деп қарады. Алайда Мидті алаңдататыны – бихевиоризмнің оншалықты 
алысқа бармағаны, яғни ол сананы ғылыми-зерттеулерге бағынбайтынын ескере отырып, 
оны күрделі талдаудан тыс қалдырды. Мид мұндай көзқарасқа түбегейлі қарсы болды да, 
бихевиоризм қағидаларын ақыл-ой талдауымен кеңейтуге тырысты. Осылайша, ол Кулидің 
ойымен қабысатын тұжырымдар қалыптастырды. Бірақ ол уақытта Кулидің позициясы 
ғылыми болып саналмады, ал Мид психологиялық бихевиоризмнің ғылыми қағидалары мен 
әдістерін пайдаланып, сананың ғылымға жақынырақ тұжырымдамасын қалыптастырды.

Мид америкалық әлеуметтануға әлеуметтік-психологиялық теорияны ұсынды. Айрықша 
маңыздысы Зиммель болды. Осылайша, Зиммельдің әрекет пен өзара ықпалдасу туралы 
қағидасы мен санаға қызығушылығы өзара ұштаса отырып, символикалық интеракционизмнің 
дамуына негіз болды. Алайда мұндай көзқарас оның шығармашылығы мен жалпы 
символикалық интеракционизм қоғамдық және мәдени деңгейде сенімсіз деген ойға алып 
келді.

Чикаго мектебінің құлдырауы

Чикаго мектебі 1920 жылдары өркендеу шыңына жеткенімен, Парктың кетуі, Мидтің қай-
тыс болуына орай, 1930 жылдардың басына таман америкалық әлеуметтану ілімінің орта- 
лығы ретінде маңызын жоғалта бастады. Чикаго мектебінің құлдырауына бірнеше фактор 
себеп болған, оның ішінде екеуі аса маңызды.

Біріншіден, әлеуметтану басты назарды ғылыми-зерттеуге аударды, яғни күрделі әдістер 
мен статистикалық талдауды қолдану міндеті қойылды. Алайда Чикаго мектебі жеке субъек-
тілердің көзқарасына негізделген сипаттамалық, этнографиялық зерттеулерге мән берді. 

Парк статистиканы ұнатпайтын, себебі ол субъективті, ерекшені және өзгешені талдауға 
жол бермейтіндей көрінетін. Сандық әдістермен байланысты маңызды жұмыстар Чикагода 
жүргізілгені жайлы факт оның сапалық әдістермен басым байланысы алдында елене бермейді.

Екіншіден, Чикагоға басқа жақтан келген адамдар тарапынан бұл мектептің Америкалық 
әлеуметтану қоғамына, American Journal of Sociology журналына жүргізген үстемдігіне деген 
наразылық күн санап күшейе түсті. 1935 жылы Чикаго мектебіне қарсылық өршіп бара жатқан 
соң, ассоциацияның жетекшісі болып чикаголық емес өкіл тағайындалды және жаңадан ресми 
American Sociological Review журналы ашылды. Уайлидің пікірінше, «Чикаго мектебі құлаған 
кәрі емен секілді». Бұл Гарвард пен Шырмауық лигасы сияқты қуатты орталықтардың пайда 
болуына әсер етті. Символикалық интеракционизм елеулі деңгейде анықталмаған, ауызша 
дәстүр болды және соңында құрылымдық функционализм сияқты анағұрлым анық және 
дәйектелген теориялық жүйелерге орын берді.

Чикаго мектебі ешқашан америкалық әлеуметтанудың орталығы бола алмайтынына 
қарамастан, 1950 жылдары қайтадан аяққа тұрды. Герберт Блумер 1952 жылы Берклиге 
кеткенінше Чикагодағы бөлімнің маңызды тұлғасы болды. Ол Мид, Кули, Зиммель, Парк, 
Томас және басқа да ғалымдар негізін қалаған, Чикаго мектебінде қалыптасқан теориялық 
көзқарастың насихатшысы еді. 1937 жылы символикалық интеракционизм фразасын 
ойлап тапқан Блумер болатын. Ол бұл дәстүрді дамытуда маңызды рөл атқарды, Чикагода 
оқытушылықпен айналысып жүргенде көптеген мақалалар жазып, 1950 жылдары симво-
ликалық интеракционизмнің сақталып қалуына үлкен ықпал жасады. Осылайша, Чикаго 
мектебінің мүшкіл халіне қарамастан, бұл дәстүр елдің әр тарабына, сондай-ақ бүкіл әлемге 
таралды.

Ерте кезеңдегі Америка әлеуметтануындағы әйелдер

Чикаго университетіндегі әлеуметтік ойдың өркендеуі Дюркгейм, Вебер мен Зиммель еу-
ропалық әлеуметтанудың негізін қалап жатқан кезеңмен тұспа-тұс келді, міне, осы уақыт 
межесінде олардың кейбір идеяларын қолдап, кейбір ойларына қарсы шығатын, жаңашыл, 
өзара таңғаларлықтай байланысқан әлеуметтік реформатор әйелдер тобы да алғашқы 
әлеуметтану теорияларын дамытты. Олардың қатарында Джейн Аддамс, Шарлотта Перкинс 
Гилман, Анна Джулия Купер, Ида Уэллс-Барнетт, Марианна Вебер мен Беатрис Поттер 
Веббті атауға болады. Олардың ішінде тек Купер ғана ерекшеленуі мүмкін, қалғандарының 
барлығын Джейн Аддамспен байланыстырып, бір жүйеге біріктіруге болады. Бүгінде олардың 
әлеуметтанушылар мен әлеуметтану теориясы сияқты пәндердің тарихында белгісіз болып 
қалуы әлеуметтанудағы ішкі гендерлік саясаттың салқыны еді.

Олардың теорияларының негізгі ерекшелігі кәсіби әлеуметтанудың дамуынан тыс қа-
луына ішінара себеп: 1) әйел тәжірибесіне, өмірі мен жұмысына деген басымдық, ерлермен 
тең маңызға ие болуы; 2) олардың ерлер әлеуметтануы аясында көбіне беделді теориямен 
байланыстырылатын сындарлы объективтілікпен емес, тек қалыптасқан көзқарас тарапынан 
айтқанын түсіну; 3) әлеуметтану мен әлеуметтану теориясының идеясы дәл осы реформаларда 
болу керектігі, яғни адам өмірінің жақсаруы білім арқылы жүзеге асырылмақ; өмір құрылы-
мының жақсаруындағы негізгі кедергі – теңсіздік екенін тұжырымдау. Осы әйелдердің бір-
бірінен айырмашылығы олар назар аударған теңсіздік түсінігінің сипаты – гендерлік, нәсілдік, 
таптық және осы теңсіздіктердің факторымен байланысты болды. Алайда аталған барлық 
әйелдер өз көзқарастарын әлеуметтік-саяси қызметтер арқылы іске асырды, олар өздері өмір 
сүрген Солтүстік атлантикалық қоғамдарды өзгертуге және теңдікті орнатуға септесті, олардың 
осы белсенділігі де теорияны жасаумен қатар әлеуметтануды тәжірибе жүзінде іске асырудың 
бір мысалы болды.

Шарлотта Перкинс Гилман (1860–1935). Осы ерте кезеңгі әйел әлеуметтанушылардың 
алғашқыларының бірі. Оның ең танымал теориялық туындысы – «Әйелдер және экономика» 
атты еңбегі. Ол өзі экономикадағы «жыныстық экономикалық» деп атайтын қатынастың 
эволюциясын, қазіргі қоғам адамдардың негізгі қажеттіліктерін қаншалықты шектейтінін 
сипаттады. Ерлермен қатар әйелдердің де еркін, жаңашыл еңбек етулерін қалады. Алайда 

әйелдер үй шаруашылығынан босамайды. Олар ерлердің мүддесі үшін үй шаруасымен ғана 
айналысуға тиісті болды. Шығармашылық мүмкіндіктерін жоққа шығару оларға үлкен соққы 
болмақ. Гилманның ойынша, әлеуметтану құралдарының көмегімен адамдар гендерлік 
теңсіздікті жоюға қол жеткізеді. Ол өзінің теориялық идеяларына сүйене отырып, гендерге 
қатысты тең әлеуметтік тәртіп орнатудың жолдарын ойластырды. Осы тұжырымдары оны 
тек Құрама Штаттарда ғана емес, бүкіл әлемге белгілі феминист ретінде танытты. Ол ұсынған 
теориялар «Сары түсті тұс қағаз» сияқты танымал шығармашылық еңбектерде зерттелді. 
Гилманның эволюцияға байланысты көптеген ойлары ескіргенімен, оның экономикалық және 
мәдени салалардағы гендерлік теңсіздікке қатысты нақты зерттеу жұмыстары бүгінгі күнде де 
өзекті.

Дюбуа-Атланта мектебі

Смолл чикаголық мектепті дамытып, Гилман да «Әйелдер және экономика» атты еңбегін 
жаза бастаған кезде, афро-америкалық әлеуметтанушы Дюбуа Алдон Д. Моррис Атлантадағы 
әлеуметтану мектебінің жұмысын жолға қойды. Дюбуа Германиядағы ең беделді әлеуметтанушы 
ғалымдармен бірге оқып, докторлық дәрежесін Гарвардтан алды. 1897 жылы Пенсильвания 
университетінде бір жыл қызмет етіп, сол жерде өзінің ең маңызды эмпирикалық зерттеу 
жұмыстарын жүргізді, «Филадельфиялық қара нәсілді» атты кітабын жазды. Атлантадағы 
университетте алғашқы ғылыми әлеуметтану зертханасының іргетасын қалады. Өзінің ең 
танымал «Қара халықтың жандары» атты еңбегін жазып шығарды. Эмпирикалық жұмысынан 
бөлек «Қара халықтың жандары» атты туындысы арқылы әлеуметтану саласында жазудың 
жаңа үлгісін ұсынды. Сөйтіп, поэтикалық, автобиографиялық рефлексия және тарихи талдауын 
эмпирикалық ақпаратпен үйлестірді.

Дюбуа-Атланта мектебі қара нәсілді халықтың қалалық өмірін зерттеді. Алдон Д. Моррис 
оның мақсатын былай деп сипаттаған: «Әлеуметтік және экономикалық факторлардың 
нәтижесінде нәсілдік теңсіздік туындап, қара нәсілді адамдарды әлеуметтік тізбектің ең төменгі 
сатысына орналастырады деген гипотеза жасауға итермелейді». Дюбуа пікірін қолдайтын 
мектеп «әртүрлі зерттеу әдістеріне» жүгінді, соның бірі «Филадельфиялық қара нәсілді» еңбегінде 
қолданған әдіс болды. Қара нәсілді студенттер, Морристің айтуынша, Дюбуаның дәрісін тыңдап, 
эмпирикалық әлеуметтік ғылымы туралы білу үшін АҚШ-тың түкпір-түкпірінен ағылып келіп 
жатты. Олар әлеуметтану зерттеулері нәсілдік теңсіздікпен күресуге, дискриминацияға және 
зорлық-зомбылыққа қарсы шығуға көмектеседі деп есептеді.

Дюбуа-Атланта мектебі бірыңғай мәселелерді зерттеуге ат салысқан, көзқарастары ұқсас 
адамдарды біріктіргендіктен, мектеп атанды. Осы «қара нәсілді әлеуметтанушылардың 
алғашқы легінің» қатарында Монро Уорк, кіші Ричард Райт пен Джордж Эдмунд Хайнес болды. 
Атланта мектебі жұмысының басты компоненті жылдық Атланта конференциясы еді. Бұл 
кездесу қара нәсілді студенттер, академиялық сала өкілдері мен қоғам мүшелерін біріктіріп, 
өзара пікір алмасып, жаңа зерттеулерге жол ашты. Конференцияларға, сондай-ақ Джейн Адамс 
пен антрополог Франц Боас сияқты танымал ақ нәсілді ғалымдар қатысты.

Дюбуа өзінің жетістіктеріне қарамастан, Атланта университетінен 1910 жылы шығып 
кетті, сөйтіп, нақты саяси жұмыспен айналысуға біржолата бет бұрды. 1905 жылы ол Монро 
Троттермен бірге Ниагара қозғалысын құрды, бұл азаматтық құқық ұйымы дискриминацияны 
сынға алып, саяси жұмыстар атқарды. 1909 жылы ол қара нәсілді халықтың прогресшіл Ұлттық 
қауымдастығының негізін қалауға көмек көрсетті, кейінірек осы қауымдастықтың The Crisis 
журналының редакторы болды. The Crisis журналында ол өзінің редакторлық мақалаларында 
АҚШ-тағы афро-америкалықтардың күнделікті өмірінде кезігетін күрделі мәселелерді көтерді.

Осындай түрлі қызметте жүрсе де, Дюбуа өзі «барлық тарихтың ортақ түйіні болады» деп 
санаған «нәсіл идеясынан» көңілі ешқашан ауытқыған емес және бұл ол үшін тек Құрама 
Штаттар шеңберімен шектелмей, әлемнің түрлі бөлігін қамтыған «түсті сызық» болды. Оның ең 
танымал теориялық идеяларының бірі афро-америкалықтар мен америкалықтар арасындағы 
анық жіктелуді немесе кедергіні тудыратын перде болды. Бұл – тас қамал емес, жұқа, нәзік 
нәрсе, ол арқылы нәсілдер бірін-бірі көре алады, бірақ осыған қарамастан, екі нәсілдің бөлі-

нуіне қызмет етеді. Басқа маңызды теориялық идея – екіжақты сана идеясы «екімағыналық» 
немесе афро-америкалықтардың өзін өзгенің көзімен көріп, баға беру сезімі жайлы талдау бо-
латын. Дюбуаның әлеуметтану саласындағы еңбектері өз кезінде ескерілмегеніне қарамастан, 
қазіргі күнде оның нәсілдік теориясының өміршеңдігімен бірге, жалпы әлеуметтануға бірегей 
көзқарас ұсынды.


